Prodiksyon Agrikol,

Agro-Indistriyel ek Elektrisite

Li enn moman inportan pu refleksyon lor lekonomi. Li deza tar. Ena dezast divan nu.

E pa zis Lalit ki pe dir. Mem patrona ek Guvernman pe finalman truv kler. Lindistri Sikriyer pena lavenir. Indistriyalizasyon stil Zonn Frans parey. Lisansiman imans atraver VRS, atraver fermtir lizinn. Somaz pe vinn enn nivo mortel.

Anmemtan nu pe truv Guvernman pran mezir ki agrav sa 2 problem la. Anmemtan ki ena sa kriz mazer, ena enn deba inportan lor lavenir CEB.

Li dan tu sa kad-la ki Lalit pe lans enn kanpayn nasyonal pu fors Guvernman ek patrona, ek zot bann ideolog patante, uver zot lizye, get lavenir imen dan sa pei la pli kler. Pu lamas dimunn, kanta nu, nu pena swa. Nu oblize defann nu prop drwa a lavi lor sa planet la.

Kanpayn Lalit

Ala enn sketch nu kanpayn:

1. Wi! a konversyon a enn prodiksyon alimanter masiv atraver metod “organik” ek “green” lor enn lesel imans, pu marse lokal e sirtu pu exportasyon. Kumsa Moris kapav konturn dezast ki lindistri sikriyer pe fer fas avek terminasyon Protocol Disik e anmemtan vinn an avangard prodiksyon alimanter ki “garanti-non-OGM” (GMO-FREE). Sa pu kree buku anplwa, anmemtan gard Moris so eritaz natirel an armoni. Nu ena lavantaz ki nu pei li enn seri lil, alor nu lagrikiltir kapav proteze kont kontaminasyon OGM.

2. Wi! a konversyon obligatwar tu ansyen mulen disik an lizinn agro-lindistri, sirtu pu exportasyon masiv. Sa pu kree anplwa e amorti larwinn ki globalizasyon aktyel pe fane partu dan lemond.

3. Opoz tu nuvo “round” WTO ek sispann ansyen lakor WTO ziska enn “World-wide Social Audit”.

4. Non a privatizasyon CEB. Bizin ranvers sa prosesis la, e ranplas sa “Birokrasi CEB” par enn “CEB su kontrol demokratik”. Me, deba otur CEB, li resanble enn kerel parwasyal dan enn lepok kot partu dan lemond ena deba byen inportan ki pe met ankestyon kalite prodiksyon lenerzi, sirtu seki amenn polisyon, enn kote, e seki enn kantite faynayt, lot kote.

5. Wi! a devlopman masiv lenerzi ki “prop” ek “veritableman renuvlab” kuma lenerzi soler, lenerzi Eyolyenn, lenerzi lamer (tidal and wave energy). Kumsa Moris (avek enn CEB byen planifye) kapav sitye li kuma enn pei lavangard dan prodiksyon lenerzi prop, dirab ek bonmarse. Sa li pu kree buku anplwa, an mem tan ki li diminye polisyon.

Prodiksyon manze pu marse exportasyon

An 1982-83 kan Lalit ti lans li dan kanpayn pu averti tu dimunn lor danze ki tablisman kontinye dikte politik agrikol enn pei an-antye, nu ti tap ar represyon Leta. Nu ti ena enn ‘Slide Show’ ek Kozri ki ti kumans fer letur bann kartye dan Moris. Partu, alabaz. Ti apel Disik, Ki Lavenir? Deza lerla nu ti pe prekoniz enn kad legal pu obliz tu tablisman plant so kann dan enn format ki permet legim antreliyn dan tu so later, e nu ti osi prevwar enn pursantaz plantasyon alimater obligatwar, lor baz plennter. Dan kad kanpayn kont fermtir sovaz Mulen Kann, ki ti pe fek kumanse lerla, nu ti prekoniz transformasyon obligatwar tu mulen ki pe ferme (kote disik) an lizinn pu diferan form modern pu prezerv prodwi agro-alimanter (Kanning, friz-dray, friz, transformasyon an zi, lasup, etc).

Guvernman MMM-PSM a-lepok pa ti dakor. Tablisman ti firye. Alor, lapolis ti vinn kareman INTERDIR sa seri slayd show. Zot ti met sarz kont nu. Swadizan nu pa ti travers Bord Lasansir avan. Kan nu finn prepare pu afront zot dan nu Ka Lakur (ki nu ti pu gayne, parski dyapo pa ti bizin travers Bord Lasansir), lerla ki zot ti fer? Zot ti vini avek enn nuvo Bill ki finn travers Parlman. Ki ena dan Bill? Kumkwa tu ‘Slide show’ bizin travers lasansir. Alor, zot finn obliz nu perdi nu letan lager kont represyon dan moman kot nu ti lor ofansiv lor kestyon lekonomi.

Asterla kan li preske tro tar, kan tablisman finn mem al lans zot dan tu kalite prodiksyon lenerzi ar bagas ki vinn agrav problem-la, asterla Tablisman ek Guvernman, finalman, tulde, avek enn retar 20 an, pe panike.

Evit detrwir later agrikol

E zot pu al fer erer ankor, si nu pa mobilize pu anpes zot. Zot pe anfonse dan enn stratezi IRS (Integrated Resorts Schemes) ek devlopman sovaz lotel turist, ki pe redwir nu pei an enn espes “playground pu bann playboys mondyal”, e anpasan zot pe redwir lepep a enn nasyon de “anplwayed mezon ” ki pu kwi manze pu bann gran misye, balye zot lakur ek lotel, met zot linz sek, vey zot zanfan, zwe lamizik pu zot aswar, promne zot dan bato lapes, e an zeneral, revinn esklav.

Nu pe prekoniz konversyon masiv ver prodiksyon manze – pu exportasyon, osi byen ki pu konsomasyon lokal. Li enn investisman buku pli sir, e li enn garanti kont lafaminn, anmemtan.

Alor Guvernman bizin aret persiste avek so ‘Sugar Authority’ ek so obsesyon avek disik (kumsidire disik fer zot aveg) e plito pans gran. Met dibut enn organism kuma enn ‘Optimal Land Utilisation Authority’ pu devlop bann rekolt ki kapav fer trwa dan enn lane. Moris ena enn klima ek enn later byen propis pu sa kalite lagrikiltir. Zis lintere proprieter Tablisman, enn kote, ek rafinnri Tate ek Lyle Liverpool, lot kote, plis enn Sugar Protocol ase kolonyal, ki ti pe gard nu prizonye disik. Pa ti ena veritab lintere lepep Moris ladan. Zame.

Fransman, si dimunn ki ena monopol lor propriete later, setadir Tablisman, pa kapav servi later dan lintere tu dimunn, zot pu bizin perdi sa propriete-la. Dayer manyer ki later ti “kokin” dan komansman nu listwar ek tutolong nu listwar, li pa donn buku lezitimite manyer ki li partaze zordi. Nu dir bizin les dimunn ki kapav devlop enn vre lindistri agro-alimanter modern pu exportasyon (e pu nu manze isi) pran kontrol later.

CEB

Deba ki pe derule lor kestyon elektrisite ek CEB, li form parti sa gran deba-la. Pu lemoman deba ant Jack Bizlall, Swaleh Kasenally, Jean Mée Desvaux, li preske inikman lor kestyon ku prodiksyon. Eski CEB prodir elektrisite pli bonmarse ki Tablisman? Baze lor ku prodiksyon eski li bizin Tablisman uswa korporasyon miltinasyonal, uswa CEB ki bizin prodir elektrisite dan Moris ek Rodrig. Parfwa deba la tus kestyon privatizasyon.

Dan kanpayn Lalit, nu ule liye de-trwa zafer inportan ansam. Furnitir kuran dan lakaz dimunn li enn drwa sosyal. Enn lanvironnman san polisyon ler, ni polisyon sonor, li enn “drwa anvironnmantal”. Alor, nu pa kapav kantonn deba-la a kestyon pri de vant enn fakter dan prodiksyon (pu serten konsomater) ubyen enn komodite (pu lezot).

Dan kad enn seri ogmantasyon preske konstan papye lalimyer CEB, e fas a enn seri lamor fami antye ki servi labuzi pu lalimyer, fas a somaz agrandisan e travay deplizanpli preker, drwa a elektrisite (e lezot infrastriktir sosyal kuma dilo, telefonn, transpor) bizin sibvansyone. Tusala form parti dan drwa imen fondamantal. Dayer Moris enn sinnyater depi 1976 Konvansyon UN lor Drwa Sosyal ek Ekonomik.

An memtan, dan kad degradasyon lanatir par polisyon depi “fossil-fuels”; dan kad inplozyon iminan lindistri disik li-mem ki pe prodir enn parti kuran avek bagas ki reste dan prosesis fer disik, Lalit pe lans enn dub kanpayn: Kont privatizasyon CEB, e pu ki Guvernman ek CEB turn ver resers ek investisman masif dan surs lenerzi modern, prop e veritableman renuvlab. Fode pa nu vinn prizonye kann-akoz-bagas asterla, zis kan nu pe oblize sorti dan prizon kann-akoz-disik. Bizin liber later pu plantasyon alimanter.

Prodiksyon lenerzi renuvlab li kree anplwa, e li an armoni avek enn devlopman pli seren lindistri turistik, parski so polisyon pu buku mwens. Lavenir li truv dan lenerzi renuvlab.

Nu bizin fors Guvernman pran so responsabilite. Dan tu pei kot ena lavansman ver Lenerzi Eyolyenn par exanp, se guvernman laba ki pran ledevan: Lalmayn, Dannmark, USA, Lespayn, Lenn, G.Bretayn, Laoland dan enn premye tan, ek Lasinn, Kanada, pei Lamerik Latinn ek Lostrali dan enn dezyem tan.

Dan Leta Zini, pli gran Laferm Eyolyenn (Wind Farm) dan lemond ti konstrir dan enn sel banané. E li finn kree par milye plas travay. An zeneral par milyon KWH verse lor grid nasyonal depi bann Laferm Eyolyenn.

Deza Lenerzi Eyolyenn pli bonmarse ki prodiksyon lenerzi par sarbonnter (kan u inklir ku lasante pu travayer minn sarbonnter). E dan prosenn 15 an, ku prodiksyon pu vinn 50% ku aktyel. Dan lane 2020, Eyolyenn kapav prodir 10% bezwen lenerzi mondyal.

Dayer ariv 2010, 10% lenerzi Lerop pu sorti bann Laferm Eyolyenn.

Moris, Rodrig ek Agalega gayn divan Trade Winds a titre depi Sid-Es, preske tut long lane. Li byen bon ki CEB pe planifye 3 tirbinn Eyolyenn dan Trefles, Rodrig. Me, li pa sifi.

Prodiksyon lenerzi par muvman lamer, li osi, byen interesan pu Moris, Rodrig ek Agalega. Kapav servi muvman vag (enn kalite tirbinn kot lamonte-desann sak vag servi kuma enn lafors pu vir li), ek osi servi pwisans sanzman lamare (lamare-monte, lamare bese) kot ena enn lot teknolozi. Gran Bretayn finn fek-la investi plis ki enn milyon liv Sterling lor enn zenerater baze lor lamare.

Kote lenerzi soler, ena 3 kalite. Dan Moris nu deza servi enn (lor lakaz pu sof dilo), me kapav osi sof dilo avek lapwi gran reflekter ki bwi dilo ase pu prodwir lavaper pu vir reakter mem sistem ki sarbonnter. Trwazyem, ena pano soler ki ranpli enn batri – pu lalimyer, radyo, televizyon dan lakaz – ki deza servi Moris pu serten tib ekleraz.

Alor, anplas Moris kontinye aksepte vye, vye teknolozi (avek enn bon doz ‘dumping’ depi Lerop ek ayer), nu pe propoz investisman masif dan form lenerzi ki ena lavenir.

Konklizyon

Ala bann veritab alternativ ki Lalit pe lans kanpayn pu promuvwar. Partu dan lemond, e dan Moris ek Rodrig li parey: Dimunn finn plen ar enn devlopman dan lintere profi enn poyne misye. Nu finn plen ar bann Guvernman ki azir kuma fasilitater pu sa bann misye ki pe fer profi-la.

